
ᒐᕙᒪᒃᑯᖏᑦ ᓄᓇᕗᑦ ᐊᖏᖃᑎᒌᒍᑎᖓ ᑲᔪᓯᑎᑕᐅᔪᖅ 
ᑐᓴᕋᑦᓴᓕᐊᖑᑦᓴᐅᑎᒋᔪᑦᓴᖅ: ᔪᓚᐃ 12, 2022 - ᐃᖃᓗᐃᑦ ᓄᓇᕗᑦ— ᓄᓇᕗᒻᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᓐᓄᑦ 
(NEU)/ᑲᓇᑕᒥ ᐱᔨᑦᑎᕋᖅᑎᓄᑦ ᑲᑐᔾᔨᖃᑎᒌᖏᓐᓄᑦ (PSAC) ᐃᓚᐅᒍᑎᓖᑦ ᐃᖅᑲᓇᐃᔭᖅᑐᑦ ᒐᕙᒪᒃᑯᖏᓐᓄᑦ ᓄᓇᕗᑦ (GN) 
ᑲᔪᓯᑎᑦᓯᔪᑦ ᐊᖏᖃᑎᒌᒍᑕᐅᓚᐅᖅᑐᒥ ᒫᑦᓯᐅᑎᓪᓗᒍ. ᑖᓐᓇ ᐊᖏᖃᑎᒌᒍᑎ ᐊᑦᑐᐃᓂᖃᖅᑐᖅ ᐅᖓᑖᓃᑦᑐᓂᑦ 4,000 
ᒐᕙᒪᒃᑯᖏᑕ ᓄᓇᕗᑦ ᐃᖅᑲᓇᐃᔭᖅᑎᖏᓐᓂᑦ ᐃᓱᓕᓯᒪᔪᒥ ᑳᓐᑐᕌᒃᒥ ᐃᖅᑲᓇᐃᔭᕈᑎᖃᖅᓯᒪᓚᐅᖅᑎᓪᓗᒋᑦ ᐊᕐᕌᒍᐃᑦ ᐱᖓᓱᑦ 
ᐅᖓᑖᓄᑦ.   

ᓄᓇᕗᒻᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᑦ ᐊᒻᒪᓗ ᑲᓇᑕᒥ ᐱᔨᑦᑎᕋᖅᑎᓄᑦ ᑲᑐᔾᔨᖃᑎᒌᖏᑦ ᐃᓕᑕᖅᓯᔪᑦ 
ᐊᑯᓂᐅᓂᕆᓚᐅᖅᑕᖓᓂ ᑕᒪᐅᙵ ᑎᑭᐅᑎᒐᓱᐊᖅᓱᑎᑦ ᐱᖔᖁᔨᓚᐅᕋᓗᐊᖅᑎᓪᓗᒋᑦ ᓄᓇᕗᑦ ᒐᕙᒪᒃᑯᖏᓐᓂ 
ᐋᔩᕋᑦᓴᐅᑎᒋᓂᖅᓴᐅᖁᓪᓗᒋᑦ. ᑕᐃᒪᐃᒐᓗᐊᖅᑎᓪᓗᒍ, ᓄᓇᕗᒻᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᑦ ᐊᒻᒪᓗ ᑲᓇᑕᒥ 
ᐱᔨᑦᑎᕋᖅᑎᓄᑦ ᑲᑐᔾᔨᖃᑎᒌᖏᑦ ᐊᕐᕕᑕᓚᐅᖅᑐᑦ ᓄᓇᓕᓕᒫᒐᓚᓐᓄᑦ ᓄᓇᕗᒻᒥ ᑐᓴᕆᐊᕐᕕᖃᖅᑐᑎᑦ ᐃᓚᐅᒍᑎᓕᓐᓂᑦ 
ᐱᕕᑦᓴᖃᖅᑎᓪᓗᒋᓪᓗ ᓂᕈᐊᕐᓂᕐᒧᑦ ᐊᖏᖃᑎᒌᒍᑕᐅᒋᐊᙵᖅᑐᒥ.  

“ᐊᑦᓱᕉᑎᖃᓚᐅᕋᓗᐊᖅᑎᓪᓗᑕ ᐊᐅᓪᓚᕋᓱᐊᕐᓂᒃᑯᑦ ᑲᓲᒪᑦᓯᐊᙱᓐᓂᒃᑯᓪᓗ ᓄᖅᑲᖓᑎᑕᐅᓚᐅᙱᑦᑐᒍᑦ ᓂᕈᐊᖅᑎᑦᓯᓂᕐᒥ 
ᑐᓴᕆᐊᕐᕕᖃᕐᓂᕐᒥᓪᓗ ᐊᒥᓲᓂᖅᐹᕆᒐᓱᐊᖅᑕᖏᓐᓂ ᐃᓚᐅᒍᑎᓖᑦ” ᐅᖃᖅᑐᖅ ᑲᓇᑕᒥ ᐱᔨᑦᑎᕋᖅᑏᑦ ᑲᑐᔾᔨᖃᑎᒌᖏᑦ 
ᐅᑭᐅᖅᑕᖅᑐᒥ ᐊᖏᔪᖅᑳᖓᑕ ᑐᖏᓕᐊ ᓗᕇᓐ ᕈᓲ (Lorraine Rousseau). “ᖁᔭᓐᓇᒦᕈᒪᔭᐃᓐᓇᕆᕙᒃᑲ ᐃᓘᓐᓇᑎᑦ 
ᐃᓚᐅᒍᑎᓖᑦ ᕿᓄᐃᓵᓚᐅᕐᓂᖏᓐᓄᑦ. ᐊᑯᓂᐅᓂᖃᓪᓚᕆᓚᐅᕐᑐᖅ, ᑭᓯᐊᓂᓕ ᑕᒫᓃᖏᓐᓇᖅᓯᒪᕗᓯ ᓄᓇᕗᒻᒧᑦ 
ᐃᖅᑲᓇᐃᔭᐃᓐᓇᖅᑐᓯ ᐱᓇᓱᐊᖏᓐᓇᓕᒫᕐᓂᒃᑯᑦ.” 

ᓯᕗᓂᐊᒍᑦ ᐊᕐᕌᒍᑦᑕ, ᑕᒫᓃᑉᐳᒍᑦ ᓄᓇᕗᒻᒧᑦ ᐅᔾᔨᕈᓱᑦᑎᑦᓯᒋᐊᕐᓂᖅ ᓴᖅᑭᖅᑎᑕᐅᓚᐅᖅᑐᖅ ᑲᓇᑕᒥ ᐱᔨᑦᑎᕋᖅᑎᓄᑦ 
ᑲᑐᔾᔨᖃᑎᒌᖏᓐᓄᑦ ᐊᒻᒪᓗ ᓄᓇᕗᒻᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᓐᓄᑦ ᑐᑦᓯᕋᐅᑎᖃᖅᑐᑎᑦ ᒐᕙᒪᐅᔪᒥ 
ᑲᒪᒋᔭᖃᑦᓯᐊᕆᐊᖁᔨᓪᓗᑎᑦ ᐃᖅᑲᓇᐃᔭᖅᑎᓂ ᐊᑐᐃᓐᓇᖃᖅᑎᑦᓯᓂᒃᑯᑦ ᐃᖅᑲᓇᐃᔮᖑᐃᓐᓇᕈᓐᓇᖅᑐᓂ, ᓇᓕᒧᒌᑦᑎᑦᓯᓂᒃᑯᑦ 
ᑮᓇᐅᔾᔭᓴᖅᑎᑦᓯᓗᑎᑦ, ᓄᓇᕗᒻᒥᐅᑕᐅᓂᕐᒧᓪᓗ ᐃᑲᔫᓯᐊᑦ ᐊᖑᒻᒪᑎᖁᓪᓗᒋᑦ ᐊᑭᑦᑐᐸᓪᓕᐊᓂᐅᔪᓄᑦ. ᓄᓇᖃᖅᑐᑦ ᓄᓇᕗᒻᒥ 
ᑐᔫᑎᖃᓚᐅᖅᑐᑦ ᐊᒥᓱᒻᒪᕆᓐᓂᑦ ᑎᑎᖅᑲᕐᓂᑦ ᒪᓕᒐᓕᐅᖅᑎᓄᑦ ᐃᑲᔪᖅᑐᐃᓪᓗᑎᑦ ᓄᓇᕗᑦ ᒐᕙᒪᒃᑯᖏᓐᓂᑦ ᐃᖅᑲᓇᐃᔭᖅᑎᓂᑦ 
ᑐᑦᓯᕋᐅᑎᖃᖅᑐᑎᓪᓗ ᓄᓇᕗᑦ ᒐᕙᒪᒃᑯᖏᓐᓂᑦ ᐅᑎᖁᔨᓪᓗᑎᑦ ᐋᔩᕋᕐᓂᕐᒧᑦ ᐱᑦᓯᐊᕐᓂᒃᑯᑦ. 

“ᖁᔭᓐᓇᒦᒃ, ᓄᓇᕗᒻᒥ ᐃᖅᑲᓇᐃᔭᖅᑎᓄᑦ ᑲᑐᔾᔨᖃᑎᒌᖏᓐᓄᑦ ᐃᓚᐅᒍᑎᓖᑦ, ᐊᐱᖅᑯᑎᒋᓚᐅᖅᑕᑦᓯᓐᓄᑦ 
ᐅᖃᐅᓯᑦᓴᕆᓚᐅᖅᑕᑦᓯᓐᓄᓪᓗ ᐊᒻᒪᓗ ᐅᖃᐅᓯᖃᓚᐅᕐᓂᑦᓯᓐᓄᑦ ᐃᓱᒫᓘᑎᒋᔭᑦᓯᓐᓂᑦ ᐊᑐᖅᓯᒪᔭᑦᓯᓐᓂᓪᓗ ᐊᑐᖅᑕᐅᓂᖓᓂ 
ᑲᔪᓯᑎᑕᐅᒋᐊᕐᓂᖓ ᓄᑖᖅ ᐃᖅᑲᓇᐃᔭᖅᑎᓄᑦ ᐊᖏᖃᑎᒌᒍᑎᓯ,” ᐅᖃᖅᑐᖅ ᓄᓇᕗᒻᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᓐᓄᑦ 
ᐊᖏᔪᖅᑳᖅ ᔭᐃᓴᓐ ᕋᓵᓐ (Jason Rochon). “ᓈᓚᓚᐅᖅᑐᒍᑦ ᐊᑐᕐᓂᐊᖅᑐᑎᒍᓪᓗ ᑐᓴᓚᐅᖅᑕᕗᑦ ᐊᔭᐅᖅᑐᐃᒍᑎᒋᓗᒋᑦ 
ᓯᕗᓂᑦᓴᖃᑦᓯᐊᖁᓪᓗᒋᑦ ᓄᓇᕗᒻᒥᐅᓕᒫᑦ.” 

ᓄᓇᕗᒻᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᑦ ᐊᒻᒪᓗ ᑲᓇᑕᒥ ᐱᔨᑦᑎᕋᖅᑏᑦ ᑲᑐᔾᔨᖃᑎᒌᖏᑦ ᓂᕆᐅᓐᓂᖃᑦᓯᐊᖅᑐᑦ 
ᐱᓕᕆᖃᑎᖃᕐᓂᐊᕆᐊᖅ ᓄᓇᕗᑦ ᒐᕙᒪᒃᑯᖏᓐᓂᑦ ᐊᑐᓕᖅᑎᑕᐅᓕᑦᓴᐅᑎᒋᖁᓪᓗᒍ ᑖᓐᓇ ᓄᑖᖅ ᐊᖏᖃᑎᒌᒍᑎ. 

ᐱᕙᓪᓕᐊᔪᓕᕆᔨᓄᑦ ᐊᐱᖅᑯᑏᑦ:  
ᔭᐃᒥᓯ ᑮᓗᕐ (James Kaylor), ᑐᓴᖅᑐᓕᕆᓂᕐᒧᑦ ᐱᓕᕆᔨ ᓄᓇᕗᒻᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᑦ 

